
【法界】： 

《法界安立圖》卷 3：「法界者，心之別目。葢心之體用深廣，性相無礙。即是以心為

法，以心為界。安立者，心之妙相，分齊莊嚴，各各建立，不相雜亂也。圭峰禪師云：

未明理事，不說有空。直指本覺靈源，故曰：一真法界。從一真法界分出理法界，事法

界(萬法森然各有分限)，理事無礙法界(以理融事，會事歸理)事事無礙法界(塵塵無礙，

法法融通)。法以軌則為義，界以性分為義。此真空軌則之法，在理為理法界，在事為

事法界等。葢理無分限，事有千差。古德云：春色無高下，花枝有短長。今此集略明事

法界爾，亦即理之事。」F

【佛光觀】 

《法界安立圖》卷 3：「華嚴論云：如經中第二會普光明殿中，說十信法門。世尊從兩

足輪中放百億光明徧照三千大千世界。修行者當隨佛光作光明想，徧于三千大千世界。

此想成已，次觀光明過此大千，照東方十大千、南方乃至上下方，亦各十大千。如是一

周竟；次觀光明過十至百，過百至千，過千至萬，乃至無量不可說世界，光徧虗空，令

其自心，亦徧虗空，心同虗空，其心自定。朗然安樂，方從定還起十方觀，周徧推求，

自心內外都無所有，方始了知空慧現前，名憶念諸佛智慧光明，普見法門在此位中，定

亂俱忘，名初發心住。以此空慧，觀諸世間，一切眾生及以國土，皆如幻化，無有體相，

同佛空慧解脫法門，入佛知見已，以此名念佛門，以無念正慧相應故，入十方境界念佛

門，空慧自性普周徧故，及一切佛成正覺，轉法輪，三世劫在一時，無時分延促之相可

安立故。 

【法界無盡】 

道曠無涯，法界無量，眾生無數，業化無窮。諸佛悲智亦無有盡，毗盧法身無處不徧，

方廣妙法在在恒宣，如善知識寂靜音海。主夜神云：次值毗盧遮那如來于此道場成等正

覺。念念示現大神通力，我時得見，即獲此念念出生廣大喜莊嚴解脫，得此解脫已。能

入十不可說、不可說佛剎微塵數法界安立海。見彼一切安立海，一切佛剎所有微塵，一

一塵中，有十不可說、不可說佛剎微塵數佛國土。一一佛土，皆有毗盧遮那如來坐于道

場，于念念中成等正覺。現諸神變，一一皆徧一切法界海，亦見自身在彼一切諸如來所，

又亦聞其所說妙法，又亦見彼一切諸佛，一一毛孔出變化海現神通力，于一切法界海，

一切世界海，一切世界種，一切世界中，隨眾生心，轉正法輪。」F

【依正通論】 

《法界安立圖》卷 3：「十方世界無量無邊，一切含靈，無窮無數。總而言之，不過依

正，別則十四種。謂依報國土有四種，正報有情有十種。十種者，謂四聖六凡也。言四

種者：曰寂光、曰實報、曰方便、曰同居也。問：何等有情依何國土？曰：諸佛究竟極

果，居常寂光土，法身大士，居實報土。三乘聖人，居方便土；六凡眾生，居同居土。

曰：若爾，則邦域各殊，凡聖亦異。云何云娑婆世界為釋迦佛土，清涼補陀為菩薩聖境

邪。曰：諸佛極果，理居寂光。攝化有情，亦居下三土。然佛身有三種：一法性身，居

于寂光土。二報身，居實報土。三應化身，居方便土及同居土。釋迦乃化身佛也。佛為

教主，故云佛之剎也。菩薩以助佛轉輪，故亦從之。如某郡主之郡也(上言三身居四土)。

問：若然，釋迦為化身者，云何經云：娑媻世界其佛即是毗盧遮那。曰：對機說異，而

其體常一。凡夫二乘見者，名為應身。(隨六道所見各各不同)諸菩薩見者，名為報身。

有無量相好，依報有無量莊嚴。若得淨心，所見微妙，其用轉盛，乃至菩薩地盡，見之

究竟。若離業識，則無見相。以諸佛法身，無有彼此色，相迭相見故。問：若諸佛法身

離于色相者，云何能現色相。曰：即此法身是色體故，能現于色；所謂從本已來，色心

不二，以色性即智故。色體無形，說名智身；以智性即色，故說名法身。徧一切處，所

現之色，各各差別，皆無分齊，而不相妨，此非心識分別能知，以真如自在用故。/ 

法身如來，名毗盧遮那。(此云徧一切處)報身如來，名盧舍那。(此云淨滿)應身如來，

名釋迦牟尼。(此云能仁寂默)此三如來，一必具三，三即是一。不一不異，非縱非橫，

圓覧三法，假名如來，隨順世間而論三身。(此明三身一體)問：若三身即一體者，云何

一體住四土邪。曰：雖隨機分四，然非異處，但同處異見耳。 

【同處異見】 

《法界安立圖》卷 3：「或問佛土生土，為同在一處？為各在異處？曰：同在一處。曰：

既同處，則劫火壞時，應同散滅，可得然乎？曰：劫火壞世，佛土不壞。何則？眾生惡

業故，別業妄見故，菩薩善業故，佛無如是業故。所以華嚴云：一一剎種中，劫燒不思

議，所現雖敗惡，其處常堅固。法華云：眾生見劫盡大火所燒，然我此土安隱，天人常

充滿。故知不壞。然滅雖不俱，而起必同處。雖曰同處，而佛土不壞。(注：壞者，是

變化土；不壞者，是自他受用土；以業不同，故同處異見)曰：土在同處，我何不見。

曰：業報不同故。如人，于餓鬼火處見水，餓鬼于人水處見火，雖曰同處，而各不相見。

唯同業者，乃能見耳。亦如藥叉宮殿與人宮殿同在一處，互不相見；他受用土，亦復如

是。若自受用土，故是周徧，不即不離；若法性土，起滅常如，故佛土不可以存滅染淨

而思矣。 

○如維摩經：螺髻梵王見釋迦佛土清淨，如自在天宮，舍利弗見此土坑坎穢惡，乃疑念：

若菩薩心淨則佛土淨，我世尊意豈不淨，而是佛土不淨。若此，佛言：日月明淨，盲者

不見，非日月咎。佛以足指按地，即時三千大千世界，若干百千珍寶嚴飾，譬如寶莊嚴

佛，無量功德寶莊嚴土，一切大眾歎未曾有。佛語舍利弗：我佛土常淨若此，為欲度斯

下劣人故，示是眾惡不淨土耳。譬如諸天共寶器食，隨其福德飯色有異。若人心淨，便

見此土功德莊嚴。 

○問：如前所言，則諸佛國土定是實有。云何經言諸佛國土，猶如虗空。曰：法身無相，

應物故形；真土無方，隨機而現。眾生善業故，諸佛本願故，法如是故。經偈云：諸佛

國土如虗空無等、無生、無有相，為利眾生普嚴淨，本願力故住其中。..(鈔：一偈之

中，四土具矣。如是則佛土，不可以有無度之；但隨悲智隱顯利物耳)。」F

